
Nd. 36. Frumvarp til laga
um breyting á lögum nr. 36 19. maí 1930, um vigt á síld.

Flm.: Finnur Jónsson.

1. gr.
1. málsgr. 1. gr. laganna orðist svo:
Hér eftir skal vega alla síld, sem seld er bræðsluverksmiðjum til vinnslu eða 

lögð er upp til vinnslu í bræðsluverksmiðjur.

2. gr.
3. gr. laganna orðist svo:
Með mál út af brotum gegn lögum þessum skal farið sem almenn lögreglu- 

mál. Brot gegn lögunum varða sektum, 200— 5000 krónum.

G r e i n a r g e r ð .
Frumvarp þetta er að efni til samhljóða frumvarpi, er ég ásamt fleiri þing- 

mönnum flutti á síðara þingi árið 1937, en náði þá eigi afgreiðslu. Vildi meiri hluti



sjávarútvegsnefndar vísa því til ríkisstjórnarinnar til afgreiðslu fyrir næsta þing, 
en ég láta samþykkja það óbreytt. Var frv. á sínum tima sent til umsagnar Sjó- 
mannafélagi Reykjavíkur, Farmanna- og fiskimannasambandi íslands, Félagi ís- 
lenzkra botnvörpuskipaeigenda og B. Holtsmark verkfræðingi, sem búið hefir til 
flest þau sjálfvirku löndunartæki, sem til eru í síldarverksmiðjum hér á landi.

Mæltu Sjómannafélag Reykjavíkur og Farmanna- og fiskimannasambandið 
mjög eindregið með samþykkt frv., og bar þeim saman um, að síldin mældist allt 
að því 10 af hundraði verr en hún vigtaðist, þegar hún væri orðin 2— 3 daga gömul 
í skipunum. Þegar þess er gætt, að síldarverksmiðjurnar kevptu og tóku til vinnslu 
2476738 hektólítra bræðslusíldar á síðastl. ári og greiddu fyrir hana um 18 millj. 
króna, og að nær helmingur síldarinnar var mældur en ekki veginn, gegnir mestu 
furðu, að hið opinbera skuli láta svona viðskipti viðgangast ár eftir ár, alveg óá- 
talið. Enda er þetta afskiptaleysi Alþingis af handahófskaupum alveg einsdæmi. 
Má til samanburðar geta þess, að lögboðið hefir verið að selja egg innanlands eftir 
vigt, og er þó umsetning á sölu eggja ólíkt minni en bræðslusíldaraflinn, jafnvel 
þótt eggin séu dýr eins og sakir standa. Það er alveg sannað mál, að vigtun bræðslu- 
síldar er miklu réttlátari en mæling, en þó ríkir nú orðið slíkur glundroði í þess- 
um efnum, að sumar verksmiðjur einstakra manna mæla síldina, aðrar vigta hana, 
en í síldarverksmiðjum ríkisins er síldin ýmist mæld eða vegin. Verksmiðjurnar 
greiða sama verð, hvor aðferðin sem er viðhöfð, og veldur oft tilviljun ein um það, 
hvort seljandi lendir í því að láta 10 af hundraði meira eða minna af síld af hendi 
fyrir sama verð.

Mæling síldar var framkvæmd fyrst í hinum elztu síldarverksmiðjum á Hest- 
eyri og í Krossanesi. Varð svo mikil óánægja út af mælingunni, að Krossanes- 
verksmiðjan neyddist brátt til þess að taka upp vigtun. Þegar nýtízku löndunar- 
tæki siðar voru sett upp í verksmiðjurnar á Djúpavík og Hjalteyri, tóku eigendur 
þeirra upp mælingu í stað vogar. Losnuðu síldarseljendur þá við vinnuna við upp- 
skipunina, mögluðu að vísu yfir hinni ranglátu mælingu, en létu þó kyrrt liggja 
vegna þess, hve uppskipun gekk miklu greiðlegar með löndunartækjunum. Lönd- 
unartækin kostuðu að vísu nokkra tugi þúsunda króna, en eigendur verksmiðjanna 
hafa í sumum árum tekið verð þeirra margfalt á þann hátt að mæla sér tíu af hundr- 
aði meiri síld en þær verksmiðjur, sem vógu síldina.

Flm. er ljóst, að síldarvogirnar kosta talsvert meira en mælitæki. Hinsvegar 
þarf vigtun á engan hátt að draga úr löndunarhraðanum, og vísa ég í því efni til 
umsagnar B. Holtsmark verkfræðings, sbr. þskj. nr. 358 1937, síðara þing. Tel ég, 
eftir nána athugun á máli þessu, Alþingi eigi vansalaust að láta undir höfuð leggj- 
ast að skera loks úr í þessu réttlætismáli með því að samþ. frv. og þannig ákveða 
nú þegar, að öll bræðslusíld skuli framvegis vegin, en eigi ýmist mæld eða vegin, 
eins og nú er gert.


